
MELDING OM VEDTAK 

 

Sak  21/16 Høyring - Evaluering av offentleglova 

 

Leikanger formannskap handsama saka i møte 31.03.16 og gjorde fylgjande vedtak:  

 

Leikanger kommune sluttar seg til konklusjonen frå Oxford Research om at 

innføringa av ny Offentleglov har vore positiv. Me meiner at lova legg til rette for 

auka offentleggjering av dokument og informasjon frå det offentlege. Likeeins er 

me einige i at både merksemd og kunnskap om offentlegheit i forvaltninga har 

auka med den nye lova. 

Likevel ser kommunen at det er utfordringar knytt til praktiseringa av lovverket 

slik den er i dag: 

Den teknologiske utviklinga syner at enklare tilgang og kjennskap til offentlege 

dokument fører til nye utfordringar. Spreiing av informasjon via internett fører 

til eit aukande behov for kvalitetssikring av informasjonen i dokument som det 

skal vurderast innsyn i. Dette gjer seg særleg gjeldande i høve dokument der ein 

vurderer meirinnsyn.  

 

I fleire tilfelle har ein sett at særleg personalinformasjon om kommunalt tilsette 

vert delt i ulike digitale informasjonskanalar, som følgje av at informasjon har 

vorte delt etter innsynskrav. Erfaringsvis er det nokre få brukarar som gjer dette, 

og dei same brukarane tøyger intensjonane i Offentleglova til ytterkantane. At 

dette skjer, kan føre til ein situasjon der ein vert meir restriktiv med kva 

informasjon som vert skreve ned i dokument. Dette kan gje ei uønskt utvikling om 

problemstillinga ikkje vert adressert. Samstundes ser me at denne praksisen fører 

til at det vert vanskelegare for kommunen å rekruttere og behalde kvalifisert 

arbeidskraft. 

 



 Side: 2 

Praktisering av meiroffentlegheit set større krav til kvalitetssikring og 

journalføring i kvar enkelt offentleg eining. Det gjer det naudsynt å ha like og 

heilskaplege rutinar for journalføringa. Ein vil i nokre tilfelle oppleve at 

journalføring skjer ulikt, og i verste fall kan brukarar finne fram til 

tausheitsbelagt informasjon ved å samanlikne ulike journalar.  

 

Informasjonsutvekslinga av dokument mellom kommunen og andre offentlege 

instansar skjer primært digitalt. Dokumenta vert i hovudsak handsama i 

elektroniske arkivløysingar. Ei høgare automatiseringsgrad av overføringa av 

dokument og avsendar sine journalføringsdata vil i stor grad kunne redusere 

utfordringane med ulik journalføringspraksis.  

 

Det vil og kunne redusere meirarbeidet i verksemdene med å gjere journalføring i 

fleire ulike system. Ein bør likevel innrette eit slikt system slik at kvar eining held 

fram å vere ansvarleg for eigne vurderingar om innsyn i dokumenta, dersom krav 

om innsyn vert fremja. 

 

Det er interessant å merke seg at evalueringa syner at ein kan effektivisere 

arbeidet med innsynskrav ved å publiserer dokumenta direkte på nettet. Dette 

fordrar at arkivsystemet er tilpassa til å kunne gjere dette. Leikanger er ein 

mindre kommune, med små ressursar til å drive store digitaliseringsprosjekt. For 

å syte for at også mindre kommunar får høve til å nytte seg av dei moglegheitene 

teknologien gjev, bør ein vurdere å lage fellesløysingar for kommunal sektor 

innan området. 

